
15

Fû preparôu pe l'indiman mattiña

O necessaio ä nêutte antecedente,

E quando ô sô ô spuntava, a l'ëa zà piña

De tanti mûggi densi e ûnii de gente

A valle, a spiaggia e a costa lì vixiña,

Che lì tûtte e tribù de l’Occidente

Paivan concorse a vedde straordinai

Spettacoli da lô non visti mai.


16

O l’ha vosciûo, comme zeneize, arvî

Colombo a varia e deliziosa scena

Con ûn zêugo che tanto divertî

O sole spesso ô popolo de Zena,

Con l’erboo da Cocagna, intendo dî,

Demôa semplice in veo, ma allegra e amena;

Perchè ghe fà ûña comica figûa

Chi monta sciù, chi scûggia e chi derrûa.


17

No spuntava ancon l’Arba a-ô nêuvo mondo,

Che in mezo da gran spiaggia l’ëa zà stæto

Ciantóù ûn erboo d’abete bello riondo,

Lûngo,[sic] drito, sottî pe ûn lungo træto,

Liscio e de sevo ûnto[sic] d’in çimma in fondo;

Coscicchè lê ô riusciva tutt’affæto

Fastidiosetto a chi montava sciù,

E ûmeo e spedio pe chi scûggiava zù.


18

Diversci premii ëan stæti missi in çimma

Appeisi a ûn çercio largo de barî,

Perchè quello, do quæ ô fesse ciù stimma,

O gh’impisse ciù l’êuggio, da godî

L’avesse quello, ch’arrivava primma;

Cioè ûn mandillo de sæa e duî de fî,

Un relêuio d’argento, ûn bello pâ

De câsette, e ûña çenta da mainâ.

